
Дунёда кундан-кунга янги-янги синовлар, хавф-хатар ва таҳдидлар пайдо 

бўлаётганини барчангиз кўриб турибсиз. Энг нуфузли сиёсатшунос ва экспертлар ҳам, “ақл 

марказлари” ҳам жаҳонда содир бўлаётган ҳозирги зиддият ва тўқнашувлар қачон ва нима 

билан тугашини айта олмаяпти. 

Шундай мураккаб вазиятда, ҳар бир ишимизда, қабул қилаётган барча қонун ва 

қарорларимизда фақат ва фақат халқимиз, Ватанимиз манфаатлари энг устувор ўринда 

туриши шарт. Бунинг учун, биринчидан, ота-боболаримизнинг асрий армони бўлган, тенгсиз 

ва буюк неъмат – мустақиллигимизни асраб-авайлаш, уни янада мустаҳкамлаш ва келгуси 

авлодларга мерос қилиб қолдириш барчамиз учун ҳаёт-мамот масаласи эканини 

унутмаслигимиз зарур. 

“ДАСТ БА КОР” ТУШУНЧАСИНИНГ ФАЛСАФИЙ МОҲИЯТИ 

 

Наврўзова Г.Н. -  

https://doi.org/10.34920/fvh/2023-1/006    БухМТИ профессори, фалсафа фанлари доктори 

 

Инсон масаласи барча файласуфларнинг диққат марказида бўлган ва ҳозирги кунда ҳам 

долзар бўлиб қолмоқда. Тасаввуф фалсафаси инсонни яхлит ҳолда олиб тизимли таҳлил этади. Чунки 

бу таълимот инсон зоҳири ва ботини, ташқи ва ички томони, жисми, нафси, қалби, руҳини ўзаро 

алоқадорликда деб қарайди. Шунинг учун ҳам тасаввуфни инсоншунослик, руҳшунослик, 

нафсшунослик, қалб моҳиятини ўрганадиган илм соҳаси дейиш мумкин. 

Тасаввуфнинг Нақшбандия таълимоти инсон камолотининг меъёрдаги мақбул йўлидир. Бу 

таълимот шиори ”Дил ба Ёру, даст ба кор”- “Қалб Оллоҳ билан, қўл ишда”. Бу шиор инсонни 

маънавий ва моддий томонини бир бутун ҳолда, ўзара алоқадорликда эканлигига асосланади. ”Дил ба 

Ёр” – “Қалб Оллоҳ билан” тушунчаси инсонни ботини, ички маънавий томонини англатади. Инсон 

борлиқдаги барча мавжудодлардан афзал ва шарафли бўлишига сабаб унинг қалбида имон 

борлигидадир. Айнан Оллоҳ қалбида нақшланган инсоннинг ҳижоб, пардалари кўтарилади ва у бутун 

борлиқ билан боғланади. Бундай илоҳий қалб эгаси зоҳиран кичик бўлсада, ботинан Катта оламни 

акс эттирадиган Инсони Кабирдир. Нақшбандия таълимотида”Нақш банд, ба дил банд” – “Нақш 

боғла, дилда боғла” [3] деган шиор ҳам шу моҳиятни ҳам англатади. 

”Даст ба кор” –“Қўл ишда” тушунчаси инсоннинг моддий, жисмоний томони бўлган барча 7 

қисми: боши, бўйни, танаси, икки қўл ва икки оёғининг доимо ҳаракатда бўлиб, эзгулик йўлида 

меҳнат ҳилишини англатади.  

Қалбда уйғонган эзгу ният жисмнинг меҳнати – “Даст ба кор”лик туфайли амалга ошади. 

Маълум бўладики, инсоннинг бутун борлиқ учун керакли бўлиши, эзгу амаллар қилиши учун “Даст 

ба корлик” жуда ҳам зарур. “Даст ба корлик” инсонни мукаммал ҳаракатда бўлишининг асосидир. 

Чунки инсон ўтириб фақат ибодат қилиши билан ниятлари амалга ошмайди. Инсон жисми руҳий, 

маънавий вазифаларни амалга оширишга хизмат қилади. Қалбда туғилган барча истаклар жисм 

ёрдамида, “Даст ба корлик” асосида амалга ошади. Нақшбандия таълимотида ибодат кенг маънода 

тушунилганлиги, фарз амаллар билан биргаликда ҳалоллик учун ҳаракат зарурий эканлиги инсоният 

учун мақбул бўлган ва шунинг учун ҳам бу тариқат жаҳоний таълимотга айланган. 

Қалб инсон ва ҳайвонлар вужудида бўлган юракдан фарқли равишда инсонни жисмини бутун 

борлиқ билан боғлайди. Қалб инсон жисми ва руҳини боғлаб турадиган марказдир. Қалб бутун 

вужуднинг ҳокими бўлиб, унда туғилган ният асосида инсонда ҳис-туйғу, ақлу тафаккур, ирода, 

истак ва майллар вужудга келади. Буларнинг таъсирида кўз, қулоқ, қўл ва оёқ ҳаракатга келади. Қалб 

соғлом ва пок бўлса, унинг таъсиридаги ҳаракатлар ҳам унга уйғун бўлади. Аммо қалбнинг поклиги 

эса жисмнинг поклигига боғлиқдир. Жисмнинг поклиги эса “Даст ба корлик” асосида яратиладиган 

ҳалол луқма, ҳалол ичимлик, ҳалол либос ва ҳалолу пок манзилга боғлиқ. Шунинг учун Нақшбандия 

тасаввуфий таълимотида меҳнат жараёни тўла ҳалоликка асосланган.  

Бу таълимотнинг илдизи Юсуф Ҳамадоний ва Хожагон [4]пиру муршидларининг ғояларидан 

озиқланади. Хожагон ва Яссавия тариқатларини асослаган Абдулҳолиқ Ғиждувоний ва Аҳмад 

Яссавийни тарбиялаган устоз Хожа Юсуф Ҳамадоний “Одоби тариқат” рисоласида инсон камолоти 

учун зарур бўлган тўрт асосни кўрсатган.Иккинчи асос сифатида: “Луқманинг ва ҳирқанинг, яъни 

кийимнинг ҳалол бўлиши” зарур эканлигини таъкидлаган. Чунки “Ҳаром луқма туфайли қалбда нур 

ҳосил бўлмайди. Ҳаром либос билан эса ибодат завқини тотиб бўлмайди” [6,103] деб таъкидлаган. 

Демак, луқманинг ҳалоллиги, қалбда нур ҳосил қилар экан, бу эса танада шифо бўлади. Ҳалол еган 

кишининг умри хотиржам, файзли ҳамда уйқуси сокин бўлади. Бунга сабаб ҳалол луқма ниятидан 

бошлаб, тайёрлаш жараёни ва овқатланиш одобигача ижобий қувватга тўлиқ бўлади. Луқма нафс 

истаги билан ейилса, уни тайёрлашжараёнида ғазаб, нафрат, норозиликлар бўлса, салбий қувватлар 

кўпаяди. Салбий қувватлар таом орқали инсон вужудига кириб, қон билан аралашиб, юрак ва бошқа 

тана аъзоларига таъсир этади. Бундай таомни истеъмол қилган инсонда ғазаб, нафрат, ёмонлик 

туғилади ва у нотинч бўлиб, атрофдаги муҳитни ҳам бузади. Натижада жамоада ҳам уруш- жанжал 

туғилиши мумкин. Шунинг учун Баҳоуддин Нақшбанд овқат тайёрлашдағазаб билан бир капкир 

урилган таом бўлса ҳам, бундай таомни ўзлари ҳам емасдилар шогирдларига ҳам ейишни ман қилар 

эдилар. “Мақомот”да ёзилишича, Юсуф Ҳамадоний овқатга чанг ёки бирор-бир нарса тушса ундан 

емаган, бу билан билиш мумкин-ки, аллома ҳалол луқмага жуда катта эътибор берган.  

https://doi.org/10.34920/fvh/2023-1/006

“Одоби тариқат” асарида Жунайд Бағдодийнинг “Ейиш-ичиш ва турар жой пок бўлса, бошқа 

барча ишлар тузалади”, - деган фикри асос сифатида келтирилади. Юсуф Ҳамадоний таъкидлайдики, 

“Ҳар бир инсон қуйидаги уч нарсани тўғри йўлга қўйиши зарур: ҳирқа (дарвешлар либоси), луқма ва 

маскан. Буларнинг уччаласи ҳам пок ва ҳалол бўлган тақдирда, кишининг барча ишлари ривож 

топади” [6,103].Бундай покликни таъминлашда “Дастба корлик” зарурдир. Чунки ҳалол либос, ҳалол 

луқма ва ҳалол маскан фақат ҳалол меҳнат натижасида ҳосил бўлади. Бировни мулкини ўғирлаш, 

порахўрлик, алдаш, фребгарлик билан топилган либос, луқма, маскан, мол-мулк фақат ёмонлик 

туғдиради ва уларда хайру барака бўлмайди. Шунинг учун Юсуф Ҳамадоний ҳаром ва гуноҳ 

ишлардан эҳтиёт бўлиш ва парҳез қилиш лозим дейди, тўғри йўлда бўлмаган ҳаромхўр ва фосиқлар 

суҳбатидан узоқда бўлишни маслаҳат беради. Чунки, ёмон ҳамсуҳбат кишини йўлдан адаштиради, 

дея уқтиради.  

“Даст ба корлик” асосида ҳалол меҳнат жараёни, меҳнатсеварлик холис эзгулик қилиш 

ғояларини яратишдаБаҳоуддин ўз муршиди Амир Кулолнинг қуйидаги ўгитларига катта эътибор 

берган: “Кўзни ҳаром кўришдан, қулоқни ҳаром эшитишдан, қўлни ҳаром ишдан, оёқни ҳаром 

юришдан сақлаш лозим” [7,33] “Ризқингизни ҳалол касб билан топинг ва исроф қилманг” [7,35] “Дил 

ва тилнинг поклиги ҳалол луқмадандир. Чунки одам меъдасини ҳовуз каби билгин. Унда пок сувлар 

равондир. Ҳарбир гул ва меваким сув ва тупроқдан ҳосил бўлади, у ҳам пок ва манфаатли бўлади. 

Ҳазрат расул буюрадиларки, кимки қирқ кун ҳалол луқма еса, Тангри унинг тили ва дилига илм ва 

ҳикмат булоғини очиб қўяди ва қалбини равшан қилади” [7,33]. 

Юсуф Ҳамадоний Абдулхолиқ Ғиждувонийга айтган ва Хожагон таълимотигакиритилган 

ҳамда Нақшбандия таълимотида ҳам қабул қилинган“Хилват дар анжуман” талаби ҳам ҳалол 

меҳнатга асосланади. “Хилват дар анжуман” рашҳа-ўгити узлат, чилла, хилватни инкор этиб, 

анжуманда, яъни жамоа ичида меҳнат қилиб, касбу ҳунар биланмашғул бўлишга имконберади. 

Хожагон таълимотининг пиру устозлари ўгитлари асосидаБаҳоуддин НақшбандНақшбандия 

таълимотида “Хилват дар анжуман” талабини ривожлантирган. “Хилват дар анжуман” таълимоти 

орқали Баҳоуддин Нақшбанд инсон холис, риёсиз, ҳалол меҳнат қилиш билан камолотга энг яқин ва 

барчага мақбул йўл орқали етишиш мумкинлигини асослаб беради. У Нақшбандия таълимотида 

Абдулҳолиқ Ғиждувоний киритган “Даст ба кору, Дил ба Ёр” -“Қўл ишда, қалб Оллоҳ билан” 

шиорини ривожлантириб “Дил ба Ёру, даст ба кор” – “Қалб Оллоҳ билан, қўл ишда”шиори тарзида 

қабул қилади. Бу билан имон инсонни камолотида ва меҳнат жараёнида муҳим эканини 

кўрсатади.“Даст ба кор” – “Қўл ишда” меҳнат жараёни ниятнинг улуғлиги билан, холис ва риёсиз 

бўлгани билан янада самарали бўлиб, жамиятда кўпроқ манфаат келтиради. “Луқма ейиш бу – уруғ 

сепишдир. Уруғни онгли ва ҳушёр ҳолатда экиш керакки, қуввати таом бўлсин” [,525] - дейди Юсуф 

Ҳамадоний. “Даст ба корлик” жараёнинг онгли бўлиши, имонга асосланиши Юсуф Ҳамадоний 

ўгитларининг амалга оширишнинг энг мақбул самарасидир. 

Юсуф Ҳамадонийва Хожагон таълимотининг пиру устозлари ўгитларига амал қилган 

Нақшбандия тариқатининг аҳли ҳамма вақт ҳалол меҳнат қилиб, ҳалол луқма истеъмол қилганлар. 

Улар хилват, узлат, чиллада ўтирадиган, меҳнат қилмай текинхўрлик қиладиган шайхларни қаттиқ 

қоралаганлар ва танқид қилганлар. Уларнинг бу қарашларини Нақшбандиянинг пири ва назариётчиси 

Абдураҳмон Жомий қуйидагича назмга туширган:  

 

Зи шайхи чилланишин дур бошу чиллаи вай,  

Ки ҳаст чиллаи вай сардтар аз чиллаи дай. [2,303] 

Мазмуни:  

Чилла ўтирадиган шайхдан узоқлашгинки,  

Унинг чилласи қишнинг чилласидан кўра совуқроқдир. 

Шу мазмунда ҳазрат Баҳоуддин Нақшбанддан қолган қуйидаги мисралар ҳам машҳурдир:  

 

Ту то кай гўри мардонро парасти,  

Ба гирди кори мардон гарди расти. [1,150] 

Мазмуни:  

Қачонгача яхши одамлар қабрига сиғинасан,  

Уларнинг ишлари билан шуғуллансанг, камолга етасан.  

 

“Мақомотда” Баҳоуддин Нақшбанднинг шундай сўзлари келтирилган: “Мусулмонлик бу – 

иложи борича ҳукмларга бўйсуниш, тақвога риоя қилиш, амалларни бажаришга интилиш ва 

бекорликдан узоқлик”.[1,116] Бу ҳикматли сўздан маълум бўладики, Нақшбандия таълимотида “Қўл 

ишда”, яъни “Даст ба кор” талаби энг асосийдир. Нақшбандия таълимоти оламда яратилган хамма 

нарсабеҳудага мавжуд бўлмаганинива улар ўз вазифасини бажаришини таъкидлаб, инсон ҳам бу 

оламда эзгулик қилиш учун халқ қилинганиниайтади. Инсон вужуди қуёш ўзидан нур таратганидек 

меҳр-муҳаббатга тўлиб, мукаммал ҳаракат қилиб, эзгу ишларни қилиши лозим. Имон қалбда ва қўл 

ишда бўлган инсон ҳақиқий камолотга етган инсон ҳисобланади.  

Хулоса қилиб айтганимизда:  

- “Даст ба кор” – “Қўл ишда” тушунчаси Нақшбандия таълимотида меҳнатсеварлик ва 

эзгулик қилиш инсонийликнинг асосий мезони эканлигини англатади. 

- “Даст ба кор”лик ҳалол луқма, ҳалол либос, ҳалол макон асоси бўлиб, жисмни пок 

сақлашга ва қалбни нурли бўлишига хизмат қилади.  

- “Даст ба кор”лик“Дил ба Ёр” лик билан диалектик алоқадорликдадир. Қалбда имоннинг 

бўлиши эзгу ишнинг асоси бўлган эзгу ниятни туғдиради.  

- Нақшбандия таълимотидаги ҳалол луқма, ҳалол меҳнат жараёни ғояларининг 

шаклланишида Юсуф Ҳамадоний ва Хожагон таълимотининг пиру устозларининг асарлари ва 

ўгитлари теран илдиз бўлган.  

Умумий хулоса қилиб айтганимизда, Янги Ўзбекистонимизда Учинчи Ренессанс пойдеворини 

қуриш учун қалби ва вужуди пок бўлган меҳнатсевар, холис эзгу амлларни қиладиган ёшларни 

тарбиялашимиз зарур. Бу вазифани амалга оширишда Нақшбандия таълимотидаги “Қўл ишда” – 

“Даст ба кор” тушунчаси моҳиятини англаш ва тарғиб этишнинг аҳамяти каттадир.  

РЕЗЮМЕ: 

Мақолада машҳур Баҳоуддин Нақшбанд (1318-1389) асослаган Нақшбандия таълимотининг 

асосий шиори бўлган “Дил ба Ёру, даст ба кор”нинг “Қўл ишда” тушунчасининг фалсафий моҳияти 

таҳлил этилган.  

Калит сўзлар: Баҳоуддин Нақшбанд, тариқат, тасаввуф, “Дил ба Ёру, даст ба кор”, ҳалоллик, 

меҳнатсеварлик. 

РЕЗЮМЕ: 

В статье анализируется философская сущность понятия «Дил ба Ёру, даст ба кор», 

являющегося основным девизом Накшбандийского учения, основанного Бахауддином Накшбандом 

(1318-1389). 

Ключевый слова: Бахауддин Накшбанд, тарикат, суфизм, «Дил ба Ёру, даст ба кор», 

честность, трудолюбие. 

RESUME: 

The article analyzes the philosophical essence of the “The hand is at work” derivation of the slogan 

“Dil ba Yoru, das ba kor”, which is the main motto of the Naqshbandi doctrinefounded by the 

famousBakhauddin Nakshband (1318-1389). 

Key words:Bahouddin Nakshband,tariqat, Sufism,“Dil ba Yoru, das ba kor”, honesty, hard work. 

  


